შრომა
 საქართველოს ხელისუფლება შრომითი უფლებებისა და უსაფრთხოების მიმართულებით გააგრძელებს მუშაობას სათანადო საკანონმდებლო ბაზის პრაქტიკაში სრულყოფილად დასანერგად. სამუშაო ადგილებზე ჯანმრთელობის დაცვის მიმართულება  იქნება შრომის საერთაშორისო ორგანიზაციისა და ევროკავშირის სტანდარტების შესაბამისი.
საქართველოს მთავრობა განახორციელებს ახლებურ მიდგომას შრომის ინსპექციის ქმედითი და ეფექტიანი მექანიზმის ჩამოსაყალიბებლად. ეს ითვალისწინებს შრომის ინსპექციის მანდატის გაძლიერებას და მის გავრცელებას ეკონომიკის ყველა სექტორზე. 
ჯანდაცვა
2012 წლის არჩევნების შემდეგ, ხელისუფლებამ საფუძველი ჩაუყარა სოციალური პასუხისმგებლობის პრინცპზე დაფუძნებულ ჯანმრთელობისა და სოციალური დაცვის პოლიტიკას. ადამიანზე ორიენტირებული სოციალური პოლიტიკის მთავარი მიღეწევაა საყოველთაო ჯანდაცვის პროგრამის ამოქმედება,  რომელმაც სათავე დაუდო საქართველოს ყველა მოქალაქისათვის სამედიცინო მომსახურებით უნივერსალურ მოცვას. 
საყოველთაო ჯანდაცვის პროგრამის ფარგლებში 4,5 მილიონამდე მოქალაქემ მიიღო სამედიცინო სერვისები სახელმწიფოს დაფინანსებით. მთავრობა მომავალშიც შეინარჩუნებს საყოველთაო ჯანდაცვის სისტემას, რომელიც გახდება პაციენტზე მეტად ორიენტირებული და კიდევ უფრო შეამცირებს მოსახლეობის ჯანდაცვაზე ჯიბიდან დანახარჯებს. 
მნიშვნელოვანი ცვლილებები გატარდება ჯანდაცვის პოლიტიკაში. პრიორიტეტული გახდება დაავადებების ადრეული დიაგნოსტიკა მათი გართულების თავიდან ასაცილებლად. სხვადასხვა პრევენციული ღონისძიებების  გატარება მიზნად ისახავს ჩვენი მოსახლეობის ჯანმრთელობისა და ცხოვრების ხარისხის გაუმჯობესებას. განხორციელდება პირველადი ჯანდაცვის რეფორმის მომდევნო ეტაპი, დაიხვეწება პირველადი ჯანდაცვის სისტემის დაფინანსების მექანიზმები, გაუმჯობესდება ინფრასტრუქტურა და აღჭურვა, გაიზრდება ოჯახის ექიმის როლი და მნიშვნელობა.  უახლოეს მომავალში დაიწყება ციფრული ტექნოლოგიებისა და ტელემედიცინის დანერგვის პროცესი. ეს უნიკალური შესაძლებლობა  საშუალებას მისცემს მოსახლეობას, ისარგებლოს არამხოლოდ ექიმ-სპეციალისტის მომსახურებით, არამედ ადგილზე  ჩაიტაროს კვლევები. ამ ყველაფრის მიზანია სამედიცინო მომსახურების ხარისხის გაუმჯობესება.
გაუმჯობესდება ფსიქიკური ჯანმრთელობის მომსახურების ხარისხი, როგორც სტაციონარულ, ისე ამბულატორიულ დონეზე. გაგრძელდება აცრების ეროვნული კალენდრით ბავშვთა იმუნიზაცია. 
ონკოლოგიური დაავადებების მართვა და ეფექტიანი მკურნალობა სახელმწიფოსთვის ერთ-ერთი წამყვანი პრიორიტეტი გახდება. საფუძველი ჩაეყრება ონკოლოგიური დაავადებების სამკურნალო ეფექტიან და თანამედროვე მეთოდებს. 
ჰოსპიტალური სექტორის განვითარება სახელმწიფოს ერთ-ერთი უმთავრესი ამოცანა გახდება. სახელმწიფო უახლოეს მომავალში დაიწყებს აქტიურ მონაწილეობას ჰოსპიტალური სექტორის მართვასა და გაძლიერებაში, რაც მოკლე ვადაში კონკურენტუნარიანს გახდის სახელმწფოს დაქვემდებარებაში მყოფ დაწესებულებებს. 
მედიკამენტებზე ხელმისაწვდომობის გაზრდის მიზნით ამოქმედდა ქრონიკული დაავადებების სამკურნალო მედიკამენტებით უზრუნველყოფის პროგრამა. 
საქართველოს მასშტაბით მოხდება საერთო ელექტრონულ სიტემაზე გადასვლა. შეიქმნება პაციენტის ელექტრონული ბარათი, რომელზეც აისახება პაციენტის ჯანმრთელობასთან დაკავშირებული ყველა მნიშვნელოვანი ინფორმაცია. 
დიპლომისშემგომი და უწყვეტი პროფესიული განათლების გაუმჯობესების მიზნით, განხორციელდება სამედიცინო  განათლების სისტემური რეფორმა,  რაც ხელს შეუწყობს პაციენტისთვის ხარისხიანი სამედიცინო მომსახურების მიწოდებას. 
სოციალური 
სოციალური დაცვის პოლიტიკის პრინციპები დაეფუძნება ჩვენი ქვეყნის სოციალურად დაუცველი მოქალაქეებისთვის სამუშაო ადგილების შექმნას და მათში დასაქმების მოტივაციის გაზრდას, რათა უზრუნველყოფილი იყოს მომავალი თაობის კეთილდღეობა. 

საქართველოს ხელისუფლება გაატარებს აქტიურ ღონისძიებებს ჩვენი საზოგადოების უმნიშვნელოვანესი ნაწილის- დევნილებისა და ეკო-მიგრანტების ცხოვრების პირობების გასაუმჯობესებლად. დაიხურება ყველა ნგრევადი, სიცოცხლისთვის საშიში ობიექტი. მოხდება დევნილთა დასაქმებისა და მცირე სამეწარმეო საქმიანობის ხელშეწყობა. ყოველივე ეს ემსახურება ჩვენი დევნილი მოსახლეობის თვითრეალიზებას და მათი ცხოვრების პირობების გაუმჯობესებას. 



